
KORXONALARNING BOSHQARUV TIZIMI SAMARADORLIGINI BAHOLASH 

USULLARI 
 
Yusupov Nurillo  
Namangan davlat universiteti 
" Yashil iqtisodiyot va barqaror biznes" kafedrasi stajor o‘qituvchisi 
 
Annotatsiya. Ushbu maqolada korxonalarning boshqaruv tizimi samaradorligini baholashda qo‘llaniladigan 
zamonaviy yondashuvlar va metodlar tahlil qilinadi. Korxonaning strategik maqsadlari, resurslardan foydalanish 
darajasi, boshqaruv jarayonlarining moslashuvchanligi hamda qaror qabul qilish jarayonlarining sifatini 
o‘lchashga qaratilgan baholash mezonlari yoritiladi. Shuningdek, Balanced Scorecard (Muvozanatli ko‘rsatkichlar 
tizimi), KPI (asosiy samaradorlik ko‘rsatkichlari), benchmarking, iqtisodiy-moliyaviy tahlil, funksional baholash 
va kompleks integral baholash kabi usullar mazmunan ochib beriladi. Tadqiqotda ushbu usullarning afzalliklari, 
kamchiliklari hamda korxonalar amaliyotiga tatbiq etish imkoniyatlari koʻrsatib o‘tiladi. Maqola boshqaruv 
samaradorligini oshirish, raqobatbardoshlikni kuchaytirish va korxonaning barqaror rivojlanishini taʼminlashda 
baholash tizimlarining tutgan o‘rni va ahamiyatini ilmiy asosda yoritadi. 
 
Kalit so’zlar: boshqaruv tizimi, samaradorlik, baholash usullari, Balanced Scorecard, KPI, benchmarking, iqtisodiy 
tahlil, moliyaviy ko‘rsatkichlar, strategik boshqaruv, korxona faoliyati, monitoring, boshqaruv qarorlari. 

 
METHODS OF ASSESSING THE EFFICIENCY OF THE MANAGEMENT SYSTEM 
OF ENTERPRISES 
 
Yusupov Nurillo 
Namangan State University 
Trainee teacher of the Department of "Green Economy and Sustainable Business" 
 
Annotation. This article analyzes modern approaches and methods used to assess the efficiency of enterprise 
management systems. It highlights evaluation criteria aimed at measuring the enterprise's strategic goals, the level 
of resource utilization, the flexibility of management processes, and the quality of decision-making. Methods such 
as the Balanced Scorecard, Key Performance Indicators (KPI), benchmarking, economic and financial analysis, 
functional assessment, and comprehensive integral evaluation are discussed in detail. The study also presents the 
advantages, disadvantages, and practical applicability of these methods for enterprises. The article scientifically 
elucidates the role and significance of evaluation systems in enhancing management efficiency, strengthening 
competitiveness, and ensuring sustainable development of enterprises. 
 
Key words: management system, efficiency, evaluation methods, Balanced Scorecard, KPI, benchmarking, 
economic analysis, financial indicators, strategic management, enterprise activity, monitoring, management 
decisions. 

 

DOI: https://doi.org/10.47390/ydif-y2026v2i2/n17  

 

Mamlakat iqtisodiyotining rivojlanishi uning tarmoq va sohalarining rivojlanishiga 

bogʻliq boʻlib, ularning samaradorligi menejment faoliyatiga bogʻliq boʻladi. Menejment nazariy 

jihatdan nisbatan yangi boʻlgani bilan, amaliy jihatdan uning ildizlari qadim-qadimlarga ketadi. 

Misr ehromlari, Samarqand va Buxoro minoralari, tarixiy obidalar, Temur bogʻlari, turli 

davrlarda boʻlib oʻtgan urushlar barchasi boshqaruvning natijasidir. Boshqaruv orqali bu ishlar 

amalga oshiriladi. Koʻpchilik birgalikda faoliyat koʻrsatar ekan, ularning faoliyati boshqaruvga 

muhtojdir. Ulardagi odamlarning, boʻlimlarning harakatlarini bir-biriga muvofiqlashtirish 

boshqaruv jarayoni natijasida amalga oshadi. Boshqaruvsiz hech qanday faoliyat amalga 

oshmaydi. [1; B.77.]. 

Mamlakatimizning sanoat korxonalarining faoliyatini takomillashtirish va ular oladigan 

foyda darajasini oshirish hamda bu korxonalarni bozor sharoitidagi ishlab chiqarish xoʻjalik 

faoliyatini saqlab qolish va kengaytirish uchun ulardagi boshqaruv faoliyatini takomillashtirish, 

boshqaruv faoliyati samaradorligini oshirish talab etiladi. Boshqaruv faoliyati samaradorligini 

oshirish orqali koʻzlangan maqsadlarga yetishish taʼminlanadi. [2; B.87.]. 

Avvalambor samara va samaradorlik tushunchalarini iqtisodiy jihatdan talqin qilish 

maqsadga muvofiqdir. O’zbek tilining izohli lug’atida bu iboralar quyidagicha talqin etilgan. [3; 

B.89.]. 

“Samara” - bu natija, oqibat, meva. Masalan, ijodiy mehnat samarasi, boshqaruv mehnati 

samarasi va shu kabilar. “Samaradorlik” - bu kutilganicha yoki undan ham ortiq samara. 

Samarali, sermahsul. Masalan, samarali mehnat demakdir. [4; B.66.]. 

Iqtisodiyotda “samara” bu yaratilgan yalpi ichki mahsulot, yalpi milliy daromad, yalpi 

sof mahsulot, yalpi sof daromadlarda oʻz ifodasini topadi. Ammo, birgina samaraning oʻzi 

korxona faoliyatini toʻliq ifodalay olmaydi. Eng muhimi shu samaraga qanday xarajatlar orqali 

erishilganini aniqlashdir. Zero, bir xil xarajat qilib turli samara olinishi mumkin boʻlganidek, bir 

xil samaraga turli xil mehnat sarfi tufayli erishish ham mumkin. [5; B.33.]. 

Ishlab chiqarishning maqsadi ham iqtisodiy resurslar sarfini kamaytirish, yaʼni oʻz 

mehnat, moddiy va pul mablagʻlari sarflab koʻproq samaraga erishishdir. Bu degan soʻz 

erishilgan samarani sarflangan xarajatga boʻlish kerak. Bunday taqqoslash samaradorlik nisbiy 

koʻrsatkichini beradi. [6; B.31.]. 

Samara va samaradorlik tushunchalariga nisbatan bunday yondashish boshqarish 

obyektiga, yaʼni yaxlit ishlab chiqarishga xosdir. Boshqarish samaradorligini aniqlashda bu 

tariqa yondashish, albatta notoʻgʻri boʻlardi. Chunki bu yerda asosiy urgʻu boshqariluvchi 

obyekt (korxona) samaradorligiga emas, balki koʻproq boshqaruv mehnati samaradorligiga, 

xususan, boshqaruv funksiyalarining samaradorligiga beriladi. [7; B.45.]. 

Boshqaruv samaradorligi - bu ishlab chiqarish samaradorligini oshirishda 

boshqarishning roʻlini oshirishdan iboratdir. Boshqaruv samaradorligini aniqlashda 

korxonadagi boshqaruv faoliyatini amalga oshirishdagi xarajatlarni aniqlash muhim bosqich 

boʻlishi kerak. Boshqaruv xarajatlariga quyidagilar kiradi: 

-axborot olish va uni qayta ishlash bilan bogliq xarajatlar; 

-boshqaruv qarorlarini qabul qilish va ularni amalga oshirish bilan bogʻliq xarajatlar;  

-ilmiy ishlanmalar, loyihalash, tajriba va seriyali ishlab chiqarishni oʻz ichiga oluvchi 

bosqichlar xarajati; 

-mahsulotlardan foydalanish xarajatlari. 

Boshqacha qilib aytganda, bunga boshqaruvning barcha funksiyalarini bajarish bilan 

bogʻliq xarajatlar kiradi.  

 
Iqtisodiy 

resurslar 

 

Boshqaruv 

funksiyalari 

Ijobiy samara 

Salbiy samara 

Boshqaruv faoliyatining samaradorligi 

Menejment tizimining iqtisodiy samaradorligini baholash muammosini yechish 

asoslarining muhim uslublaridan biri, eng avval ishlab-chiqarishni samaradorligi 

tushunchasini bozor munosabatlari sharoitida toʻgʻri tushunishdan iborat. 

Menejment tizimining iqtisodiy samaradorligi ishlab chiqarish iqtisodida hukm 

suruvchi, farqlanuvchi xususiyat va har xil jarayonlarning ustunligi bilan tavsiflanadi. Ushbu 

tizimlarni taraqqiy topishi va takomillashuvini maqsadga muvofiqligi, uning alohida 

elementlaridan boshlab ishlab chiqarishining eng quyi boʻyinsunish darajasidan to uning eng 

yuqori saviyasigacha ijobiy taʼsir koʻrsatadi. 

Menejment uchun taalluqli qilib aytganda, bu shunday maʼnoni bildiradiki: koʻrib 

chiqilayotgan tizimni iqtisodiy samaradorligi pirovard natijasi shundan iboratki, u toʻgʻridan-

toʻgʻri va bevosita ishlab chiqarilayotgan mahsulotning hamma turi bilan kerakli son va sifatda 

zaruriy jihatdan taʼminlash va xalq xoʻjaligini taraqqiy toptirish va ilmiy-texnika taraqqiyotini, 

xalqni oʻsib borayotgan moddiy va maʼnaviy talabi qondirilishini amalga oshirishdan iboratdir. 

Boshqaruv faoliyatining samarasi – bu boshqaruv faoliyati qo’llanilayotgan tizimlarda 

mavjud boʻlgan iqtisodiy resurslardan foydalanish darajasi va ular asosida zaruriy 

mahsulotlarni ishlab chiqarish va xizmatlarni koʻrsatishdir. 

Koʻrsatkich bu biror narsaning rivoji, oʻzgarishini bildiruvchi belgi yoki narsa. 

Koʻrsatkichlar mutlaq va nisbiy koʻrinishlarda boʻlishi mumkin. Mutlaq koʻrsatkichlar aniq 

sharoitda sodir boʻlgan voqea va hodisaning miqdorini, hajmini, qiymatini ifodalaydi. Nisbiy 

koʻrsatkichlar esa u yoki bu mezonning intensivlik darajasini tavsiflaydi. 

Boshqarish obyekti faoliyatini tavsiflash uchun quyidagi samaradorlik mezonlari 

qoʻllaniladi: 

1. Umumlashtiruvchi mezonlar: resurslar va xarajatlar samaradorligi;  

2. Xususiy mezonlar: 

-mahsulot ishlab chiqarishga eng kam jonli mehnat sarflash; 

-eng kam moddiy va moliyaviy resurslarni sarflash; 

3. Sifat mezonlari: 

-yuqori sifatli mahsulot ishlab chiqarish; 

-shartnomalarni muddatida bajarish; 

-xodimlarning barqarorligi; 

-raqobatbardosh texnologiyaga erishish. 

Binobarin, boshqarish jarayoni samaradorligini oshirish berilgan mezonlar yoki 

mezonlar tizimiga muvofiq ravishda boshqaruvchi organ tomonidan muayyan natijaga erishish 

maqsadida aniq obyektni eng qulay, eng samarali boshqarish usullarini topishdan iboratdir. 

Boshqarish subyekti faoliyatini tavsiflash uchun quyidagi samaradorlik mezonlari 

qoʻllaniladi: 

1. Boshqarish tizimidagi moliyaviy xarajatlarni tejash. 

Boshqarish apparati xarajatlarining kamayishi boshqariluvchi tizim samaradorligining 

iqtisodiy mezoni boʻlishi mumkin. Bu oʻrinda boshqaruv apparati shtatlarini oqilona 

qisqartirish, xizmat safarlarini kamaytirish kabilar tejamkorlikning muhim omillari ekanligini 

taʼkidlash zarur. 

2. Boshqarish tizimida jonli va buyumlashgan mehnatni tejash. 

Bu mezon kuchlarni eng koʻp darajada tejash va mehnatdan eng unumli foydalanishni 

koʻzda tutadi. U sermehnat ishlar va operatsiyalarni qisqartirishda, moddiy va mehnat 

vositalarini tejashda ifodalanadi. Mehnatni tejashga boshqaruv tarkibi va texnologiyasi 

jarayonlarigi ratsionallashtirish, boshqaruv apparatidagi mehnatni kompyuterlashtirish, 

axborotlarni olish tizimini takomillashtirish yoʻli bilan erishiladi. 

3. Ayrim operatsiyalarni bajarishga va butun boshqaruv jarayoniga sarf boʻladigan 

vaqtni tejash. [8; B.49.]. 

Bu mezonda bosh omil vaqtdir. Axborot toʻplash va uni qayta ishlashga, boshqaruv 

qarorlarini qabul qilish va ularni amalga oshirishga sarf boʻladigan vaqtni har tomonlama 

qisqartirish; biznes rejani tuzishga ketadigan vaqtni qisqartirish, tezkor topshiriqlarni 

yetkazish muddatini tezlashtirish, faoliyat natijalarini tezkorlik ila baholash bilan iqtisodiy 

koʻrsatkichlarni yaxshilashga hal qiluvchi taʼsir koʻrsatadi. 

Qayd qilingan mezonlarning har biri mazkur davr uchun iqgisodiy siyosatda belgilangan 

maqsadlardan, korxona yoki tarmoqning aniq ish sharoitlari eʼtiborga olingani holda 

boshqaruv faoliyatiga baho berish uchun tanlab olinishi kerak. Boshqaruv tizimining turli 

vazifalarini maqsadga muvofiqlashtirish uchun ham mezon tanlanadi. 

Boshqaruv faoliyati samaradorligini oshirish uchun avvalambor, boshqaruv faoliyati 

samaradorligining koʻrsatkichlarini bilib olish zarur. Boshqarish samaradorligi oʻz tabiati bilan 

murakkab jarayon. Uni faqat bitta yoki ikkita koʻrsatkich bilan ifodalab boʻlmaydi. Buning 

uchun koʻrsatkichlar tizimi zarur. Bu tizimni ikkita yirik guruhga boʻlish mumkin: 

1. Boshqarish tizimi faoliyatini tavsiflovchi miqdoriy koʻrsatkichlar: 

-boshqaruvdagi jonli mehnatning tejalishini tavsiflovchi koʻrsatkichlar; 

-boshqaruv uchun sarflangan moliyaviy resurslarning tejalishini tavsiflovchi 

koʻrsatkichlar; 

-boshqarish uchun sarflanadigan vaqtni tejalishini tavsiflovchi koʻrsatkichlar. 

2.Boshqaruvning ijtimoiy samaradorligini tavsiflovchi sifat koʻrsatkichlari: 

-boshqarishning ilmiy-texnik darajasini ifodalovchi koʻrsatkichlar; 

-boshqaruv apparati xodimlarintg malakasi darajasini tavsiflovchi koʻrsatkichlar; 

-qabul qilingan qarorlar samaradorligini tavsiflovchi koʻrsatkichlar; 

-boshqaruv jarayonidagi axborotlarning ishonchliligi va toʻliqligini ifodalovchi   

koʻrsatkichlar; 

-boshqarish madaniyatini tavsiflovchi koʻrsatkichlar; 

-kommunikatsiyaning samaradorligini ifodalovchi koʻrsatkichlar; 

-boshqaruv apparatidagi mehnat sharoitini tavsiflovchi koʻrsatkichlardir. 

